
wada mngangah ka huling da

Niqgan ka kari hniti rdrudan cbiyaw, mkla rmngaw kari kana ka ccamac
cbiyaw sa, nasi mkmkan camac ka dsediq, Imawa hangan camac mgmuqun
dha, asi iyah mksa brah sediq ka Inawa dha camac, spabal dha kiyngal ubal
ka sediq han, kya wada nanaq duwan, manu ka sediq u, saan dha hmanguc
cupix mi mukun dha umuk niya han, mhada da u rwahun dha ka umuk ciida
da u, asi lux tthngay ruwan cupix hiya ka wawa camac da, Uxay uri u, nasi
mkmkan idaw macu ka dsediq, mangal kingal dmux macu hpuyan dha
crbacan han, mhada rwahun dha ka umuk crbacanda u asi thngay hiya ka
idaw macu da, wada na ptngiyan pkan kana ka dsediq da, so nii knmalu bay
ka kndusan sediq cbiyaw balay.

Babaw na ciida dhuq saya da u, ma elux wada smthiyaq sediq ka
ccamac?Ma elux asi ka mkrbuk bay qmpah ka dsediq, kiya mtduwa dhuq
mtngi mi dhuq muudus ka dhiya, pusu na u alaw wada mscuki rrabang ka
Inglungan dha, wada dha asi paqi puting mangal ka ccamac, wada dha asi
kupi bawa mangal buwax macu, kiya asi ka saan dha mqriqu balay maduk
ka ccamac u, asi ka qulung bay saan dha Imawa ka ppuluc u, kiya dhuq

mkan wawa camac mi idaw macu ka dsediq cbiyaw.

Mkla rmngaw kari ka huling cbiyaw uri, babaw na ma elux ini rngaw
kari dhuq saya, yasa wada smeliq waya hrmadan ka huling, niqan ka hniti
kari rdrudan cbiyaw, ma ka huling cbiyaw sa u wada smliq waya hrmadan
sa, niqan kingal huling babaw mnusa mkan quti Ipay, muda smtrung
gbsuran Ipay elu ciida da u, hangan gbsuran Ipay u Tawkin sun haya,
sringan na ka huling sa, “mnusa su inu?”’enca, cmiyuk ka huling, “ mnusa ku
mkan quti Ipay ” enca, manu ka Tawkin msaang paru cmiyuk hiya, “ ma su
psqama balay kana bbuuc sediq ka isu, hari hini binaw” sun na, musa brah
Tawkin ka huling da u, asi na qrapi mi bkiyun na kana ka hiya na, kiya
prkhan na btunux ka quwaq na, wa cmriyu ka hma na ciida da u, bbilun na
nhari nganguc ka hma na, maku kxaa balay rngac na, kiya saangal na kingal
mhungun bay puting sbeytaq na han, kiya wada na krtan haya ka hma na da,
piyah hiya ciida da u, wada ini rngaw kari mi wada mngangah ka huling
beytaq saya da.

Babaw wada ini rngaw kari ka huling da u, musa pdanga sediq ka dhiya
da, skxulun bay huling ka sediq dnanga dhyaan, lupung bay paru sediq ka

huling, wada dmayaw bay mi gqmlahang bay kndusan sediqun.

